
SOCAR-da “Neftçilər Günü”nə  
həsr olunmuş yığıncaq keçirilib
Sentyabrın 20-də “SOCAR TOWER”də neft-qaz və neft-kimya 

sənayesi işçilərinin peşə bayramı olan Neftçilər Günü 
münasibəti ilə təntənəli tədbir keçirilib. 

SOCAR-dan AZƏRTAC-a bildirilib 
ki, tədbirdə iqtisadiyyat naziri, SOCAR-
ın Müşahidə Şurasının sədri Mikayıl 
Cabbarov, Şirkətin prezidenti Rövnəq 
Abdullayev, BP-nin Azərbaycan, Gür-
cüstan və Türkiyə üzrə regional prezi-
denti Qəri Counz, Müşahidə Şurasının 
üzvləri, eləcə də Azərbaycanda fəaliyyət 
göstərən neft şirkətlərinin rəhbər 
şəxsləri, qabaqcıl neftçilər iştirak ediblər.

Tədbir iştirakçıları Vətənimizin azad-
lığı uğrunda canlarını qurban vermiş 
Vətən övladlarının, o cümlədən şəhid 
neftçilərin xatirəsini bir dəqiqəlik sükutla 
yad ediblər.

Tədbiri giriş nitqi ilə açan SOCAR-
ın prezidenti Rövnəq Abdullayev 
deyib: “Hər il peşə bayramlarında 

“Əsrin müqaviləsi”nin imzalanmasının 
ildönümünü qeyd edən neftçilərimiz bu 
bayram ərəfəsində “Azəri-Çıraq-Günəşli” 
yataqlarından 4 milyardıncı barel neft 
hasil etməklə yeni əmək qələbəsinə imza 
atıblar. Bu böyük nailiyyət, əsası ulu 
öndər Heydər Əliyev tərəfindən qoyu-
lan və hazırda Prezident İlham Əliyevin 
müdrik rəhbərliyi ilə uğurla davam 
etdirilən qalibiyyətli enerji strategiyamızın 
möhtəşəm təntənəsini əks etdirir”.

SOCAR-ın prezidenti vurğulayıb 
ki, bu il həm də “Şahdəniz” yatağı-
nın işlənilməsinə dair müqavilənin 
25-ci ildönümünün qeyd edilməsi ilə 
əlamətdardır: “Şahdəniz” yatağından 
təbii qazın Avropaya çatdırılması üçün 
Azərbaycan Prezidentinin təşəbbüsü 
və daimi nəzarəti ilə həyata keçirilən 
Cənub Qaz Dəhlizi ötən il istismara 
buraxılıb. Bu ilin əvvəlindən dəhliz 
vasitəsilə Avropa bazarlarına təxminən 
5 milyard kubmetr, Türkiyəyə isə 5,7 
milyard kubmetr “Şahdəniz” qazı nəql 
edilib”.

Qeyd olunub ki, pandemiya 
şəraitində çalışmalarına baxmayaraq, 
SOCAR kollektivi istehsalat proqnozla-
rının öhdəsindən layiqincə gəlib. Cari 
ilin birinci yarısında şirkətin müstəqil 
işlədiyi yataqlardan 3,9 milyon ton neft 
hasil edilib ki, bu da ötən ilin eyni dövrü 
ilə müqayisədə 4 faiz çoxdur. Şirkətin 
qaz hasilatı göstəricisi 3,9 milyard 
kubmetr təşkil edib, artım isə ötən ilə 
nisbətən 6,3 faiz olub. Ötən 6 ayda 
ölkə üzrə 8,9 milyard kubmetr qaz ixrac 
olunub və bu həcm keçən ilin müvafiq 
dövrü ilə müqayisədə 35,7 faiz çoxdur. 
Birinci yarımildə xarici bazarlara ötən 
ilkinə nisbətən 18,2 faiz daha artıq – 1,4 
milyon ton neft və neft-kimya məhsulları 
göndərilib.

Pandemiya ilə əlaqədar çətinliklərə 
baxmayaraq, ölkə daxilində və xaricdə 
planlaşdırılmış bütün layihələrin uğurla 
davam etdirildiyini vurğulayan SOCAR-
ın prezidenti “Azərikimya” İstehsalat 
Birliyinin müəssisələrində aparılan 
yenidənqurma layihəsinin artıq başa 
çatmaq üzrə olduğunu, Heydər Əliyev 
adına Neft Emalı Zavodunun moderni-
zasiya layihəsində isə hazırki mərhələ 
üzrə işlərin 81,5 faiz tamamlandığını 
bildirib.

Tədbirdə BP-nin Azərbaycan, 
Gürcüstan və Türkiyə üzrə regional 
prezidenti Qəri Counz və SOCAR-ın 
birinci vitse-prezidenti, akademik 
Xoşbəxt Yusifzadə çıxış edib, toplantı 

iştirakçılarını peşə bayramı münasibəti 
ilə təbriklərini çatdırıblar.

İqtisadiyyat naziri, SOCAR-ın 
Müşahidə Şurasının sədri Mikayıl 
Cabbarov çıxışında neft gəlirlərinin 
ölkə iqtisadiyyatının bütün sahələrinin 
inkişafında mühüm rol oynadığını qeyd 
edib. Ölkəmizin zəngin neft-qaz ehti-

yatlarının hasilatı artırmaq üçün geniş 
imkanlar yaratdığını nəzərə çatdıran 
M.Cabbarov dünya neft sənayesinin al-
ternativ və bərpa olunan enerji, hidrogen 
istehsalı və rəqəmsal texnologiyalar kimi 
yeni çağırışlarla qarşılaşdığını bildirib, 
qlobal çağırışlara hazır olmağın artıq bir 
zərurətə çevrildiyini vurğulayıb. Nazirin 

fikrincə, SOCAR ölkənin elm və təhsil 
müəssisələri ilə əməkdaşlığını daha 
da genişləndirməklə növbəti sənaye 
inqilabına hazırlaşaraq, yeni nəsil isteh-
lakçıların yeni davranış tərzinə cavab 
verməyə hazır olmalıdır.

Sonra SOCAR-ın kadr, rejim və 
informasiya texnologiyaları üzrə vitse-
prezidenti Xalik Məmmədov Azərbaycan 
neftçilərinin Prezident İlham Əliyevə 
“Azəri-Çıraq-Günəşli” yataqlarında 4 
milyard barel həcmində neftin çıxarılma-
sı ilə bağlı müraciətini oxuyub.

Tədbirin sonunda 2021-ci il üzrə 
SOCAR-da keçirilmiş “İlin ən yaxşıları” 
müsabiqəsinin qalibləri, eləcə də “Fəxri 
neftçi” döş nişanı və “SOCAR-ın Fəxri 
Fərman”ı ilə təltif olunan neftçilərin bir 
qisminə mükafatlar təqdim edilib.

Xatırladaq ki, Azərbaycan Respub-
likası Prezidentinin 2001-ci il 16 avqust 
Sərəncamına əsasən hər il “Əsrin 
müqaviləsi”nin imzalandığı tarix – sent-
yabrın 20-si Azərbaycan Respublikasın-
da “Neftçilər Günü” peşə bayramı kimi 
qeyd olunur. 

YAP-ın Nizami, Xətai, Nəsimi və  
Binəqədi rayon təşkilatlarının yeni sədrləri 

partiya aktivinə təqdim olunub
Sentyabrın 20-də Yeni 

Azərbaycan Partiyasının Nizami, 
Xətai, Nəsimi və Binəqədi rayon 
təşkilatlarının yeni sədrləri Ramil 
Vəlibəyov, Vüqar Rəhimzadə, Azər 
Süleymanov və Vüsar İsmayılov 
ərazi partiya təşkilatlarının 
sədrlərinin də iştirakı ilə keçirilən 
yığıncaqlarda yerli təşkilatların 
partiya aktivinə təqdim olunub.

YAP-ın mətbuat xidmətindən 
bildiriblər ki, əvvəlcə partiyanın rayon 
təşkilatlarının inzibati binasında ulu 
öndər Heydər Əliyevin abidəsinin önünə 
gül dəstələri düzülüb, ümummilli liderin 

əziz xatirəsi ehtiramla yad edilib.
Tədbirlərdə çıxış edən YAP Mərkəzi 

Aparatının Təşkilat şöbəsinin müdiri 
Əhliman Tağıyev Yeni Azərbaycan 
Partiyasının Sədri, Prezident İlham 
Əliyevin rəhbərliyi ilə ölkəmizin böyük 
inkişaf yolu keçdiyini bildirib. Deyib ki, 
bu inkişaf prosesində Yeni Azərbaycan 
Partiyasının üzvləri də fəal iştirak edirlər. 
Onun sözlərinə görə, ötən illər ərzində 
dövlətimizin başçısı tərəfindən həyata 
keçirilən genişmiqyaslı islahatlar mühüm 
nəticələr verməkdədir.

Qeyd edilib ki, Yeni Azərbaycan 
Partiyasının bu il martın 5-də keçirilən 
VII Qurultayında mühüm qərarlar qəbul 
olunub. Belə qərarlardan biri də partiya-

nın yeni Nizamnaməsinin qəbul olunma-
sıdır. Yeni Nizamnamədə partiyanın yerli 
təşkilatları haqqında da vacib məsələlər 
öz əksini tapır. Sentyabrın 10-da Yeni 
Azərbaycan Partiyası İdarə Heyətinin 
iclasında partiyanın Bakı şəhəri üzrə 
rayon təşkilatlarının sədrlərinin təyin 
olunması haqqında qərar qəbul olunub.

Tədbirlər zamanı Ramil Vəlibəyov, 
Vüqar Rəhimzadə, Azər Süleymanov 
və Vüsar İsmayılov çıxış edərək 
onlara göstərilən etimada görə partiya 
rəhbərliyinə təşəkkürlərini bildiriblər 
və bu etimadı layiqincə doğrultmağa 
çalışacaqlarını vurğulayıblar.

Eyni zamanda, tədbirlərdə 
Nizami Rayon İcra Hakimiyyəti 

başçısının səlahiyyətlərini icra edən 
Qərib Məmmədov, Xətai Rayon İcra 
Hakimiyyətinin başçısı Rafiq Quliyev, 
Nəsimi Rayon İcra Hakimiyyəti başçısı-
nın müavini Zahid Xəlilov və Binəqədi 
Rayon İcra Hakimiyyətinin başçısı 
Elxan Allahverdiyev rayon təşkilatlarının 
yeni sədrlərini təbrik edərək, gələcək 
fəaliyyətlərində uğurlar arzulayıblar. 
Diqqətə çatdırılıb ki, Yeni Azərbaycan 
Partiyasının üzvləri rayonların ictimai-
siyasi həyatında fəal iştirak edirlər.

Qeyd edək ki, tədbirlərdə yerli 
təşkilatların gələcək fəaliyyəti ilə bağlı 
qarşıda duran vəzifələrə dair müvafiq 
tövsiyələr verilib. 

“Xalq qəzeti”

Azərbaycanla Fransa arasında minatəmizləmə 
əməliyyatlarına dəstəklə bağlı sənədin 

imzalanması nəzərdə tutulur
Sentyabrın 20-də Azərbaycan Respublikasının 

Minatəmizləmə Agentliyinin (ANAMA) İdarə 
Heyətinin sədri Vüqar Süleymanov Fransa 
Respublikasının ölkəmizdəki fövqəladə və 
səlahiyyətli səfiri Zakari Qros ilə görüşüb.

ANAMA-nın mətbuat 
xidmətindən AZƏRTAC-a 
bildiriblər ki, görüşdə iş-
ğaldan azad edilmiş 
ərazilərdə agentlik tərəfindən 
həyata keçirilən humanitar 
minatəmizləmə əməliyyatları 
barədə fikir mübadiləsi apa-
rılıb.

Həmçinin Fransanın 
Azərbaycanda icra edilən 
minatəmizləmə fəaliyyətinə 
maliyyə dəstəyi ayırma-
sı və bu sahədə dəstəyin 

istiqamətləri müzakirə 
olunub. 

Yaxın gələcəkdə iki tərəf 
arasında minatəmizləmə 
əməliyyatlarına dəstək, 
eləcə də minadan 
zərərçəkənlərə yar-
dım, partlayıcı sursat-
ların təhlükəsinə dair 
maarifləndirmə layihələri 
kimi məsələləri özündə əks 
etdirən sənədin imzalanma-
sı nəzərdə tutulur. 

Gəncə terroru zamanı hər iki valideynini  
itirmiş qız tələbə adını qazandı

Onu ilk təbrik edən isə şəhər icra hakimiyyəti oldu 
Sevilin həmin gün sevincinin 

həddi-hüdudu yox idi. Zarafat 
deyil, çoxdan arzusunda 
olduğu aqrar universitetin aqrar 
iqtisadiyyatı fakültəsinə daxil 
olmuş, tələbə adını qazanmışdı. 
Amma daxilindəki kədər onu 
bu sevinci bölüşməyə imkan 
vermirdi. Fikirləşirdi ki, indi 
atam, anam sağ olsaydılar, 
yəqin ki, məni ilk təbrik edən də 
onlar olacaqdı. Həmin gecənin 
dəhşətləri gəlib dayandı gözləri 
önündə. Erməni vəhşilərinin 
Gəncəyə atdıqları raket onun 
gənc valideynlərini əlindən 
almışdı, həyatlarına son 
qoymuşdu…

Telefonunun zəngi onu ağır, dəhşətli, 
kədərli xəyallarından ayırdı. Zəngin 
şəhər icra hakimiyyətindən olduğunu 
bildirdilər və dedilər ki, rəhbərlik onu 
qəbul edəcək.

...Şəhər icra hakimiyyəti başçısının 
birinci müavini Səməd Tomuyev, Gəncə 
İş Adamları İctimai Birliyinin sədri Zəfər 
Məmmədov, təhsil idarəsinin müdiri 
Anar Qədiməliyev və başqaları da bura-

da idilər. Səməd müəllim üzünü Sevilə 
tutaraq dedi ki, ölkə başçısı cənab İlham 
Əliyev və Birinci vitse-prezident Mehri-
ban xanım Əliyeva şəhid ailələrini daim 
diqqət mərkəzində saxlayır. Siz və digər 
şəhid övladları artıq bütün xalqın övlad-
larısınız, siz tək deyilsiniz.

S.Tomuyev daha sonra şəhər 
rəhbərliyi adından Sevili təbrik edərək 

ona gül dəstəsi ilə yanaşı, bir planşet də 
bağışladı.

Tədbir iştirakçılarının hər biri 
Sevil Əliyevanı tələbə adı qazanması 
münasibətilə təbrik etdilər, ona Vətənə 
layiq övlad olmağı arzuladılar.

Hamlet QASIMOV,  
“Xalq qəzeti”nin bölgə müxbiri

21 sentyabr 2021-ci il, çərşənbə axşamı6

Səhmdar Cəmiyyətin mətbuat 
xidmətindən verilən məlumatda bil-
dirilir ki, Kəlbəcərin elektrik enerjisi 
ilə təchizatını dayanıqlı və keyfiyətli 

etmək üçün əsaslı işlər görülür. 110 
kV-lıq Kəlbəcər xəttinə elektrik enerjisi 
ötürəcək Daşkəsəndə yerləşən 110 
kV-luq yeni “Daşkəsən” yarımstansiyası 

inşa edilir. Həmçinin mənbə kimi istifadə 
olunacaq “Gəncə-2” yarımstansiyasın-
dan Daşkəsənə, 110 kV-luq “Daşkəsən” 
yarımstansiyasını qidalandıracaq yeni 
çəkilən 110 kV-luq elektrik verliş xəttinin 
dayaqlarının tikilməsi prossesi də davam 
edir. Bu xətt Azərbaycanda ən mürəkkəb 
və çətin relyeflərdən keçən yüksək 
gərginlikli xətt kimi tarixə düşə bilər. 

Xəttin keçdiyi dağlarda texnikanın ra-

hat hərəkət etməsi üçün öncə yol çəkilib. 
İşlər gecə saatlarında da davam edib. 
Xətt boyu çəkilən yollar “Daşkəsən” 
yarımstansıyasınadək uzanır. 

Əsas məqsəd Kəlbəcər rayonunu 
və həmçinin Daşkəsənin ucqar dağ 
kəndlərini dayanıqlı və kefiyyətli elelktrik 
enerjisi ilə təmin etməkdir. 

Kəlbəcər xəttinin üzərində 110 kV-luq 
yeni “Əhmədli” yarımstansiyası da inşa 
olunub. Bu yarımstansiyadan çıxan və 
yeni inşa olunan 35 kV-luq “Zağalı” xətti 
Dankəsən rayonunun 30-dək ucqar dağ 
kəndini dayanıqlı və kefiyyətli elektrik 
enerjisi ilə təmin edəcək. İşlər yekunlaş-
maq üzrədir. 

Samirə ƏLIYEVA,  
“Xalq qəzeti”

 “Azərişıq” ASC Kəlbəcər rayonun mərkəzində daxili 
şəbəkə, küçə işıqlandırması və müxtəlif dövlət orqanlarının 
yerləşdiyi müvafiq tikililərdə elektrik enerji xətlərini bərpa edib. 

“Azərişıq” ASC Kəlbəcərdə 
elektrik enerjisi xətlərini bərpa edib

